
Курт юзюлюрге къоркъуулу 
кезиуде апчымазча 4 бет

Сакълыкъ

Осал къылыкъны жолун кесер 
онглагъа къаралгъанды

Кенгеш

3 бет

Эсде тутуу

3 бет

Адам кеси жеринде

2 бет

КЪУУАНЧЛЫ ЖУМУШЛА ТАПЛАНДЫРЫУ

БОЛУМ

Къабарты-Малкъар Республиканы Башчы-
сы Казбек Коков Москвада Финанс универ-
ситетни алим советини байрам халлы жыйы-
лыууна къатышханды. Аны чеклеринде эконо-
мика илмуланы доктору, профессор, Россей 
Федерацияны илмусуну сыйлы къуллукъчусу, 
Россей Билим бериу академияны академиги 
Михаил Эскиндаровну анга 70 жыл толгъаны 
бла байламлы хурметлегендиле.

Къабарты-Малкъарны Башчысы юбиляргъа 
алгъышлау сёзюнде былай айтханды: «Сиз 
жашауугъузну сюйген ишигизге жоралагъ-
ансыз, ахшы кадрланы хазырлап къыралны, 
Къабарты-Малкъарны айныууна уллу юлюш 
къошхансыз». Казбек Коков Михаил Эскин-
даровха саулукъ-эсенлик, илму эм жамауат 
ишинде мындан арысында да жетишимле 
тежегенди.

Къууанчха Россейни финансла министри 
Антон Силуанов, Къарачай-Черкес Респу-
бликаны Башчысы Темрезланы Рашид, 
Дагъыстан Республиканы Башчысы Сергей 
Меликов, Адыгея Республиканы Башчысы 
Мурат Кумпилов, къырал эм жамауат къул-
лукъчула къатышхандыла.

Михаил Эскиндаров 2006 жылдан башлап 

Финанс университетге 15 жылны башчылыкъ 
этгенди, аны илму къуллугъу мындан арысын-
да вузну президентича бардырыллыкъды.  М. 
Эскиндаровну ректорну къуллугъунда про-
фессор Станислав Прокофьев алышындыр-
лыкъды, Федерал казначействону таматасы-
ны орунбасары эм «Къырал эм муниципал 
управление» кафедраны заведующийи.

М. Эскиндаров беш жюзден артыкъ илму 
ишлени, монографияланы, дерсликлени эм 
башха-башха илму журналлада статьяланы 
авторуду. Алимни сейирлери производство-
ну тийишлилиги, финанс-промышленный 
къауумланы айныулары, къырал управление, 
экономика жарсыула, бийик билим бериу 
дегенча темала бла байламлыдыла.

М. Эскиндаров Финанс университетге 
таматалыкъ этген заман жаснауну кезиую 
болгъанды. Университетде билим алып 
чыкъгъанланы асламысы, ол санда Къабар-
ты-Малкъар Республикадан да келечиле, 
экономика, финансла, къырал управление, 
производство жаны бла жетишимли оноучу-
ла болгъандыла. Бюгюнлюкде университет 
россей бийик билим бериуде, тийишлисича, 
алчыгъа саналады.

Нальчик шахар округну администраци-
ясындан билдиргенлерича, «Шахар  тий-
релени  жашиллендириу» программагъа 
кёре быйыл жылны ахырына шахарны 
орамларында 2051 чакълы терекчик орна-
тыллыкъды. Бу жаны бла жумушла  тири 
бардырылырча мэрия не заманда да аслам 
эс бургъанлай туруучуду.

Жашиллендириу ишле быйыл жаз башын-
дан бери барадыла. Ёсюмлюклени салырча 
экология акциялагъа "Горзеленхозну" келе-
чилери, шахарчыла бла алчыла да тири къа-
тышадыла. Алай бла бюгюнлюкде Нальчик-
де  1431 терекчик орнатылгъанды. Жууукъ 
заманда   шахар округда да  620 терекчик 
салыныргъа керекди. Бусагъатда аланы 200 
чакълысы жерге тюшгендиле, къалгъанын 
салып эки айны ичинде  бошарыкъдыла.

 Жаш терекчикле Москва бульварда, Мил-
летлени шуёхлугъу эм Аскер  махтаулукъну 
скверинде эм 2-чи Тамань дивизия атлы 
орамда жерлерин тапхандыла. 

КУРДАНЛАНЫ Сулейман.

Бизни индексибиз – П 5893

Жазылыу - 2022

Хурметли жамауат! «Заман» миллети-
бизни жангыз газетиди. Аны бетлеринде 
малкъар халкъны маданият хазнасыны, 
тарыхыны, бюгюннгю жашаууну, белгили 
эм айтхылыкъ адамларыны, жетишимле-
рибизни эмда жарсыуларыбызны юсюн-
ден басмаланнган материалланы сиз бир 
башха изданияда табарыкъ тюйюлсюз.

Эсигизге салайыкъ, 1 сентябрьден теби-
реп почтаны белюмлеринде 2022 жылны 
биринчи жарымына  жаздырыу кампания  
башланнганды. Аны багъасы 724 сом бла 
80 капекди.

Онлайн амалны хайырлана, издания-
бызгъа жазылабыз дегенле бу адресни 
http://gazeta.zamankbr.ru/ ачып, ол  
магъаналы жумушну алай этерге боллукъ-
дула.  

Алайды да, жазылыгъыз, билеклик эти-
гиз газетибизге!

Мындан ары да ол сизни керти шуё-
хугъуз, огъурлу сез нёгеригиз болур деп 
ышанабыз.

СУРАТДА: Моллаланы Мариям.

Казбек Коков Михаил Эскиндаровну 
70-жыллыгъы бла алгъышлагъанды

Эки мингден аслам 
терек орнатыллыкъды 

Нальчикде 14 ноябрьден 15 ноябрьге 
кечеде муниципал троллейбус управлени-
яны тийресинде тургъан «ПАЗ» автобусла 
кюйгендиле. Алай бла 14-чю номерли 
пассажир маршрутну жалчытхан 7 «ПАЗ» 
автобус жаннганды.

- 14-чю номерли маршрутну иши толусун-
лай жангыдан къуралгъанды, - деп билдир-
генди Нальчик шахар округну жер-жерли 
администрациясыны таматасы Таймураз 
Ахохов. – Биз пассажирле къыйналмазча 
эм апчымазча, юйреннген маршрутлары 
бла барырча болжалгъа салмай онг этген-
биз. 16 ноябрьни эрттенлигинден «Нальчик-
ский транспорт» МУП-ну къолайлыгъындан 
автобусла 14-чю маршрутда жюрюйдюле, 
алгъынча, аны 11 «ПАЗ» автобус жалчыта-
ды.

«Болумну право сакълаучу органла тин-
тедиле, ала жууукъ заманда  аны сылтаула-
рын белгили этериклерине ышанама», - деп 
белгилегенди ол. 

Нальчик шахар округну жер-жерли 
администрациясыны таматасы Москваны 
Правительствосу алгъаракълада берген 15 
автобусдан сора да шахар пассажир транс-
порт парк озгъан ыйыкъда энтта да 20 толу 
размерли автобусла бла толтурулгъанын 
билдиргенди.  Документлени жарашдырыу 
бардырылады, жууукъ заманда ала шахар 
маршрутлагъа чыгъарыкъдыла.

Таймураз Ахохов битеу жамауат транс-
порт сеть жангыртыллыгъын да айтханды. 
«Жууукъ заманда кёп адам сыйыннган толу 
размерли автобуслагъа кёчер мурат барды. 
Битеу муниципал транспорт безналичный 
халда тёлеу терминалла бла жалчытылыны-
рыкъды эм «Тройка» карта сингдирилликди, 
ол а инсанланы бир-бир къауумларына 
улоуда баргъаны ючюн тёлеген ахчаны 
азайтырыкъды», - деп къошханды Т.Ахохов. 

Къабарты-Малкъарда бир сменагъа беш 
жюз адамгъа къарарча поликлиника иш-
ленирикди. Бюгюнлюкде аны къурулушун 
башларча жерни  хазырлай  турадыла. 
Быллай стационар болургъа кереклисини 
юсюнден  быйыл июньда республиканы 
Башчысы Казбек Коков да айтханды.  Анга  
РФ-ни Президенти Владимир Путинни  са-

улукъ сакълауну биринчи звеносун игилен-
дирирча буйругъуну  чеклеринде федерал 
даражада къаралып къабыл этилгенди.  Аны 
юсюнден бизге КъМР-ни Башчысыны бла 
Правительствосуну пресс-службасындан 
билдиргендиле. 

Проект федер ахчагъа бардырыллыкъ-
ды. Республикада эм уллу поликлиниканы 
къурулушуна 700 миллиондан аслам сом 
бёлюнюрюкдю. Ол Нальчикни 1-чи номерли 
клиника больницасыны жеринде  ишлени-
рикди. Бюгюнлюкде подряд организация 
тозурагъан корпусланы  кетерип кюрешеди.  

Жангы 1-чи номерли поликлиниканы  ул-
лулугъу сегиз  минг квадрат метрден аслам 
боллукъду. Бусагъатда аны участогуна  80 
минг адамгъа жууукъ киреди.  Эски учреж-
дение 1961 жылдан бери ишлейди. Анга  ал-
гъадан   сюелген мекямланы бири берилген 
эди. Бюгюнлюкде уа  саусузланы санына танг 
къошулгъаны ючюн, алагъа анда тийишли-

сича къараргъа онг жокъду. 
Поликникада регистратура, терапия, про-

филактика, терк болушлукъ берген бёлюм-
лери, специалистлени кабинетлери, про-
цедура эм прививка кабинетле, медицина 
усталыкъгъа окъугъан студентлеге классла 
бла аудиторияла,  саусузлагъа  кюндюз жа-
тарча  стационарла, административ-мюлк 
бёлюмле да къураллыкъдыла. Анда кючлю 
лаборатория-диагностика мурдор, шёндюгю-
лю эндоскопия эм медицина реабилитация 
бёлюмле, амбулатор онкология болушлукъ 
ара да боллукъдула.

МАГОМЕТЛАНЫ Сулейман.  

Къабарты-Малкъарны жууукълаша келген 
100-жыллыкъ юбилейине жораланып бар-
дырылгъан жумушладан бирин регионлу 
Парламентни Билим бериу, илму эм жаш 
тёлюню ишлери жаны бла комитети эм Жаш 
тёлю палатасы къурап «Къабарты-Малкъар 
Республиканы айныуунда жаш тёлюню 
жери» деген ат бла форум ётеди. Анга жаш 
депутатла эм башха-башха министерство-
ланы бла ведомстволаны келечилери тири 
къатышадыла. Бу ишни бардырыуну баш 
мураты жангы айырылгъан депутатланы 
билимлерин ёсдюрюу, бир бирлери бла тю-
бешиуден магъаналы затланы эсге алырча 
этиу болгъанды. 

Юч кюнню ичинде бардырылгъан форум 
тематика жаны бла кенгди. Аны чеклеринде 9 
жаш тёлю ушакъ майдан ишлейдиле. Алагъа 
200-ден артыкъ адам къатышхандыла.

Тюнене аладан бири КъМР-ни Парла-
ментинде ётгенди. Андагъы тюбешиу жаш 
адамла спорт бла кюрешиуге тартынырча 
этиуню амалларына жораланнганды. Аны 
ишине Парламентни спикерини орунбасары 
Мурат Карданов, Физкультура, спорт эм 
туризм жаны бла комитетини председатели 
Арсен Барагунов, бу Комитетини келечиси 
Мечукаланы Алийхан, Билим бериу, илму эм 
жаш тёлюню ишлери жаны бла комитетни 
таматасы Нина Емузова, КъМР-ни спорт ми-
нистрини орунбасары Заур Хежев, КъМР-ни 

курортла эм туризм министрини орунбасары 
Шауаланы Ислам, Олимпиада оюнланы чем-
пиону Беслан Мудранов эм дагъыда башха 
белгили спортчула къатышхандыла.

    Жыйылыуну ача, модератор Мечукаланы 
Алийхан биринчи сёзню Билим бериу, илму 
эм жаш тёлюню ишлери жаны бла комитетни 
таматасы Нина Емузовагъа бергенди. 

 - Мени кесими тюбешиуюм бусагъат Наль-
чикни 2-чи номерли лицейинде башланыргъа 

керекди. Алай айтхылыкъ спортчуларыбызны 
бюгюнча бирден жыйылгъанларын энтта къа-
чан кёрюрге буюрулур деген сорууну кесиме 
берип, биринчиден бери келгенме. Спорт бла 
байламлы бюгюнлюкде къаллай жарсыула 
болгъанларын а сизден иги ким билликди. 
Хар биригиз да аны бла байламлы кесигизни 
оюмларыгъызны билдирсегиз иги боллукъду. 

Шахар маршрутлагъа жыйырма 
жангы автобус чыгъарыкъды

ПАРЛАМЕНТ

Спортну магъаналылыгъын сюзгендиле, 
кемчиликлени белгилегендиле

Ахыры 2-чи бетдеди.

АЙНЫТЫУ 

Поликлиника саусузлагъа тынгылы 
къарар онгла тапдырлыкъды 

Ахайланы Рамазанны 
къызы Лариса республи-
када, андан тышында да 
кёпле таныгъан, ыспас да 
этген адамды. 

МВД-ны Къабарты-Малкъарда наркотиклени 
жюрютюуге контроль этиу жаны бла Управления-
сында «Россейни сабийлери - 2021» деген профи-
лактика операцияны экинчи кесегин бардырыугъа 
къарагъан Оператив штабны кенгеши ётгенди. 

Къабарты-Малкъар Республикада 339 юйюр Россель-
хозбанкдан алгъан ипотека ёнкюч бла  жашау болумла-
рын игилендиргендиле, деп билдиреди финанс учрежде-
нияны пресс-службасы.  

Россельхозбанк республикада ипотека ёнкючлени бе-
риу жаны бла алчыланы санындады. Быйылгъы жылны 
аллындан тебиреп, банкны амаллары бла 339 юйюр 
хайырланнганды.

Сагъынылгъан банкны тюрлю-тюрлю ёнкюч амалла-
рын хайырлана, адамла фатарла, юйле неда коттеджле 
сатып аладыла эм башха банкдан алгъан ипотека кре-
дитлерин да жабадыла. 

«Бизни элледе тургъанлагъа эм башхалагъа да кёп 
сейир предложенияларыбыз бардыла. Сёз ючюн, 
Россельхозбанк шёндю «Насыплы кезиу» деген акци-
яны бардырады, аны чеклеринде ипотека кредитлени 
процентлери 7,9 % тюшеди. Акция 31 декабрьге дери 
бардырыллыкъды», - деп чертгенди Россельхозбанкны 
Къабарты-Малкъар Республикада филиалыны таматасы 
Алим Сокуров.

Ёнкюч алама дегенле, Россельхозбанкны энчи серви-
синде кеслерине келишген амалны сайларгъа боллукъ-
дула. «Жашау журтла» деген бёлюмде тюрлю-тюрлю 
фатарла,  юйле сайларгъа эм кредитни тёлеуню тап 
амалларын айырыргъа онг барды. Андан сора ала ол 
сервисни хайыры бла финанс  учреждениягъа къагъыт-
ларын жибередиле.

Бизни корр.

Орус география обществону «Альтаир» деген Жаш 
тёлю клубуну келечилери Географиялы диктант жазгъан-
дыла. Бу жумушну бардырыу жаны бла майдан а сагъ-
ынылгъан клубха жюрюген 25 адам скалолазание бла 
кюрешген «Онсайт» атлы тири солууну арасы болгъанды. 
Эм ахшы эсеплени алгъан бешеуленнге уа эсде къал-
лыкъ саугъала берилгендиле.

«Альтаир» клубну башчысы Мокъаланы Тенгиз черт-
геннге кёре, быллай, жылгъа бир кере къуралыучу акци-
яны ала бош анстан бардырып къояргъа сюймей, аны 
скалодромда жараула бла бирикдиргендиле. Алайды да, 
клубну келечилери сайлагъан формат Россейде эм сей-
ир башламчылыкъгъа саналгъанды. Мокъа улу билдир-
генича, энди келир жолда быллай жазыу ишни ала Минги 
тау тийресинде къаялада тамамлар муратдадыла.

Сагъынылгъан диктантны соруулары женгиллеге эмда 
бир кесек къыйынлагъа юлешиннгендиле. Алай эсе да, 
анга къатышханладан эслилик, кёз къарамны кенглиги, 
билим, окъуулукъ да изленнгендиле.

2021 жылда битеу да дунияда РГО-ну халкъла аралы 
жарыкъландырыу акциясы тогъуз минг чакълы май-
данда бардырылгъанды. Анга (акциягъа) Антарктидада 
«Прогресс» эмда «Мирный» атлы россейли станцияла 
къошулгъандыла. Ол а, саулай да диктант бардырылып 
тебиреген заманны эсге ала айтханда, эм уллу рекордха 
саналгъанды. Россейде интеллектуал «жолоучулукъ-
гъа» Канаданы, Боливияны, Норвегияны, Австралияны, 
Индияны, Японияны, Францияны эмда бирси жерлени 
келечилери да «баргъандыла». 

Алай бла География диктантны 106 тыш къыралда 
да жазгъандыла. Тёреде болуучусуча, быйыл да аны 
(диктантны) бардырыуну ара майданы РГО-ну Москвада 
штаб-квартирасыны мурдорунда къуралгъанды. Тестле-
ни тамамлаугъа дистанцион халда къатышханланы хар 
бирине да энчи ссылка жиберилгенди. Быллай хал а 2020 
жылда пандемия болумла бла байламлы биринчи кере 
къуралгъан эди.

Кёп болмай Нальчикде  Республикалы клиникалы 
больницада Россейни анестезиологларыны бла реанима-
тологларыны федерациясыны  юйретиу конференциясы 
болгъанды. Анда баш тема коронавирусдан ауругъан 
саусузлагъа медицина болушлукъ бериуде жангы реа-
нимация эм анестезиология  амалланы хайырланыугъа 
жораланнганды. Аны юсюнден бизге КъМР-ни Башчысы-
ны бла Правительствосуну пресс-службасындан билдир-
гендиле. 

Жыйылыуну ача, КъМР-ни саулукъ сакълау министри 
Рустам Калибатов    къоркъуулу жукъгъан ауруулагъа 
бакъгъан госпитальлада ишлеген  специалистле би-
лимлерин ёсдюрюрге, ол санда коронавирусдан бек 
къыйналгъанлагъа багъыуну къыйматлы амаллары бла 
шагъырейленирге онг табарыкъларын  да  билдиргенди.  

Форумда спикерлени орунунда И. Мечников атлы 
Шимал – Кюнбатыш къырал университетни  анестезио-
лог эм реаниматолог бёлюмюню таматасы Константин 
Лебединский, Красноярск крайны   В. Войно-Ясенецкий 
атлы университетни  анестезиолог эм реаниматолог 
кафедрасыны медицина билим бериу араны таматасы,  
Красноярск  эм Сибирь федерал округну штатха кир-
меген баш специалисти Алексей Грицан эм Москва бла 
Екатеринбургну уллу федерал араларыны келечилери да 
сёлешгендиле. 

Профессор Лебединский солуулары жетмей къыйнал-
гъан  саусузлагъа бакъгъан амалланы эм башха со-
рууланы  юсюнден лекция окъугъанды. Алексей Грицан 
да ауурлукълары болгъан тиширыулагъа ёпкелерине 
вентиляция бардырыуну юсюнден доклад этгенди.   Со-
луулары жетмегенлеге болушлукъ  берирча  мастер-клас-
сла да ётгендиле. 

Конференциягъа тюзюнлей халда къыралны регион-
ларындан беш жюзден аслам профильли специалист 
къатышханды,  ол санда Къабарты-Малкъарны келечи-
лери да.  

МАГОМЕТЛАНЫ Сулейман.

Лариса Акъ-Сууда туугъанды. 
Анда эл школну бошагъандан 

сора, Къабарты-Малкъар къырал 
университетни филология фа-
культетини орус эм малкъар тил 
бёлюмюнде окъугъанды. Урунуу 
жолун а туугъан элини школунда 
орус тилден бла адабиятдан устаз 
болуп башлагъанды.

Алай а, узакъ бармай, юйюр бо-
луму тюрленип, Биринчи Чегемге 
кёчюп, анда биринчи номерли 
школда сау оналты жыл ишлеген-
ди. Ол ары устаз болуп баргъан-
ды. Жаш устазны хазырланыу 
мурдорун, къураучу хунерин да 
эслеп, аны окъуу эм юйретиу 
жаны бла директорну орунбасары 
этгендиле. Ол окъутхан сабийле 
бюгюн да Лариса Рамазанов-
наны атын уллу ыразылыкъ бла 
эсгередиле.

1988 жылда аны Чегем районну 
билим бериу бёлюмюне 

кёчюргендиле. Ол анда ишлеген 
къауум жылгъа методистлерин 
битеу район школла таныгъандыла, 
не тюрлю къайгъылары, соруулары 
болса да, андан болушлукъ изле-
гендиле, тапхандыла.

2001 жылдан бери Ахайланы 
Лариса Къабарты-Малкъарны 
Жарыкъландырыу, илму эм жаш 
тёлюню ишлери жаны бла ми-
нистерствосунда ишлейди. Анда 
илму эм профессионал билим 
бериу бёлюмде болгъанында, ол 
республиканы алимлерин РФФИ-
де (Российский фонд фундамен-
тальных исследований), РГНФ-да 
(Российский гуманитарный фонд) 
баргъан регион эм федерал эри-
шиулеге къатышыргъа чакъыр-
гъанды. Алагъа ол онгланы къу-
рагъанды. Аны бла бирге жылла 
бла барып тургъан аграр илмуну 
эм техниканы айныу жаны бла 
бардырылгъан НИОКР (научно-
исследовательские и опытно-кон-
структорские работы) деген проек-
тге да жол ачханды. Бу проектге ол 
алимлени, ол затха эс бургъан жаш 
адамланы да къошханды. Кеси уа 
регионда инновация онгланы кар-
тасын хазырлагъанды.

2010 жылдан башлап Ахайланы 
Лариса, ол затны болду-

рургъа боллукъ ишчи къауумну да 
сайлап, тёрт томлу «Книга памяти 
Кабардино-Балкарской Республи-
ки» деген китапны хазырлау бла 
кюрешгенди. Ол уллу, магъаналы 
иш бла, къырал къуллугъун да бар-
дыра, Ахайланы къызлары юч-тёрт 
жылны ичинде кюрешгенди.

Айхай да, билим бериу дегенча 
жууаплы жерде ишлеген адам 
игилерибизге тенг болургъа ке-
рекди. Лариса аны бир заманда 

унутмайды. Анга жетген ишге бек 
жууаплы къарайды, кесинден из-
легенча, башхаладан да низам, би-
лим, ишин билиу, замандан артха 
къалмай айныу излейди.

Бусагъатда ол башында айтыл-
гъан министерствону миллет 

билим бериу бёлюмюнде ишлейди. 

Алай а аны иши жаланда окъуу 
бла байламлы болуп турмайды 
– Лариса ёсе келген тёлюню тин 
тазалыкъларын сакълаугъа, аланы 
миллет адет-тёрелерибизде юй-
ретиуге, алада чыгъармачылыкъ 
зыгытланы ёсдюрюуге уллу эс бу-
рады. Ол жаны бла Ларисаны баш-

ламчылыгъында кёп иш этиледи.
2017 жылда ол, акъылман по-

этибиз, Къулийланы Къайсынны 
100-жыллыгъана атап, «Проза» эм 
«Поэзия» деген эки номинацияда 
эришиу къурагъанды. Анга битеу 
да республиканы школларыны 
окъуучулары къатышхандыла. Ол 
конкурсда хорлагъанланы ишлерин 
жыйышдырып, «Имя твое идёт по 
миру и учит мир радости» деген 
аты бла энчи китап этип чыгъар-
гъанды. Анда сексенден аслам 

сабий кеслерини жазгъанларын 
кёргендиле, авторла болгъандыла. 
Ол шарт сабийге къаллай илхам 
бергенин айтхан къыйынды.

Лариса «Белые журавли Рос-
сии» деген битеуроссей конкурсну 
Къабарты-Малкъарда ишин жю-
рютеди. 2018 жылда бу эришиуге 
республиканы окъуучуларындан, 
студентлеринден жетмиш минг-
ден артыкъ сабий къатышханды. 
Тюрлю-тюрлю номинациялада 
хорлагъанланы санлары уа отуз юч 
болгъанды. Аланы ишлери, сурат-
лары «Дружба народов – величие 
России» деген федерал жыйым-
дыкъгъа киргендиле. Китапны 
тышын да бизни жаш художникле-
рибизни суратлары жасагъандыла.

Ол уллу ишни бардыргъаны 
ючюн Ахайланы Ларисаны 

«Россейни акъ турналары» бите-
уроссей биригиуню Халкъла шу-
ёхлугъу деген орденине тийишли 
кёргендиле. Аны бла бирге аны, 
«Жаш тёлюню юйретиучюсю» 
деген номинацияда хорлагъаны 
ючюн, анга, Зураб Церетели этип, 
«Россейни акъ турналары» ста-
туэтканы да саугъалагъандыла. 
Ол эришиу баргъан сегиз жылны 
ичинде Россейни билим бериу 
системасындан саугъаланнган 
биринчи адам таулу къыз Ахайланы 
Лариса болгъанды.

2019 жылда малкъар халкъны 
ийнагъы, малкъар поэзияны жа-
зыу мурдорун салгъан Мечиланы 

Кязимни 160-жыллыгъына аталып, 
аны чыгъармачылыгъын кенг 
жайыуну, шайырны назмуларыны 
юслери бла ёсе келген тёлюню 
ниет тазалыкъда, ата журтун, аны 
адамын, табийгъатын сюерге, 
багъаларгъа юйретир ючюн, «Ал-
тын сыбызгъы» деген проект ишни 
башлагъанды. Аны Къабарты-Мал-
къарны Жарыкъландырыу, илму 
эм жаш тёлюню ишлери жаны 
бла министерствосу бла Мечиланы 
Кязим атлы культура фонд бирге 

бардыргъандыла.

Ол эришиуде хорлагъанланы 
ишлери «Малкъарны алтын 

сыбызгъысы» деген энчи китапха 
киргендиле. Китап тёрт бёлюмден 
къуралады. Биринчисине - мал-
къар тилде, экинчисине – къа-
барты тилде, ючюнчюсюне орус 
тилде жазылгъан конкурс ишле 
киредиле. Тёртюнчюню, «Кязим-
ни гюрбежиси» деген бёлюмню 
уа, устазланы уллу поэтге атап 
жазгъанлары толтурады. Бу жый-
ымдыкъгъа жюз онеки конкурс иш 
киргенди.

Республикада жыл сайын бар-
дырылыучу «Ана тилим – жа-

ным-тиним» деген конкурсха да 
Лариса тири къатышады. Ол: 
«Быллай эришиуле окъуучуланы 
бизни миллет маданиятыбызгъа, 
тарыхыбызгъа, адет-тёрелерибизге 
жууукъ этедиле, аланы миллет эс-
лерин уятадыла. Сабийлени былай 
чыгъармачылыкъ ишлери устаз-
ланы, устаз коллективлени къалай 
ишлегенлерин кёргюзтедиле, ала 
бир бирден дерс аладыла, алай 

бла усталыкъ хунерлерин ёсдюре-
диле», - дейди Лариса.

Бу башында айтылгъан конкур-
сда салыннган багъагъа кёре, 
ана тилден бла адабиятдан окъут-
хан, ары орус тил да кирип, жети 
устаз эмда беш окъуучу хорламлы 
болгъандыла. Устазла Москвада 
Битеуроссей мастер-классла кёр-
гюзтгендиле.

Ма быллай башламчылыкъ-
лары, къурау хунери ючюн, 

Ахайланы Ларисагъа «Россей 
Федерацияны битеулю билим 
бериуюню сыйлы ишчиси» деген 

ат аталгъанды. Алда сагъыныл-
гъан саугъаладан сора да, ол 
Къабарты-Малкъарны Жарыкъ-
ландырыу, илму эм жаш тёлюню 
ишлери жаны бла министерство-
суну сыйлы грамотасына тийишли 
болгъанды.

Къулийланы Къайсынны жюз-
жыллыгъына атап, «Слово твоё 
идёт по миру и учит мир радости» 
деген конкурсну къурагъаны эм 
бардыргъаны, хорлагъанланы 
жазмаларындан китап жыйыш-
дыргъаны ючюн, республиканы 
Жазыучула союзу бла Къулийланы 
Къайсын атлы фонд Ахайланы Ла-
рисаны сыйлы грамота бла саугъ-
алагъанды. Ларисагъа ыразылыкъ 
къагъытла ийгенлени санларында 
Россейни Билим бериу министер-
ствосу, Федерал этнокультура 
стратегия ара, Къырал Думаны 
миллет ишле жаны бла комитети 
да бардыла.

Бизни келир кюнюбюз бю-
гюннгю сабийлени къолла-

рындады. Аланы юйретгенле уа 
жол, ыз кёргюзтюучюледиле. 
Халкълыгъыбыз, миллетлигибиз 
сакъланыр ючюн кюрешедиле 
устазла, юйретиучюле. Ахайла-
ны Лариса аладан бириди. Аны 
юлгюсю жаш устазлагъа дерсди.

 МУСУКАЛАНЫ Сакинат.

Энчи эсни неге бёлюрге сю-
еме десегиз, сентябрьде ётген 
айырыуладан сора жер-жерли 
самоуправлениягъа айырылгъан 
депутатланы къаууму иги да жаш 
болгъанына. Къабарты-Мал-
къарда 35 жыллары толмагъан 
депутатланы саны 200-ге жете 
кетеди. Ол а бек умутландырады. 
Республиканы тамблагъы кюню 
сизни къолугъуздады. Аны себеп-
ли белгиленнген кезиуде хайырлы 
ишлерсиз деп ийнанама, - деген-
ди Нина Гузеровна.

Ызы бла сёз   Парламентни спи-
керини орунбасары Мурат Карда-
новха берилгенди. Ол бир ненча 
магъаналы сорууну кётюргенди. 
Аладан бири бюгюнлюкде бир 
къауум школлада физкультура-
дан дерс ыйыкъгъа жаланда бир 
кере болгъаныны юсюнден эди. 

- Мени заманымда, саулай 
классны алып къарагъанда, тур-
никде кеслерин жаланда бир-
эки жаш кётюралмаучу эдиле. 
Шёндю уа хал бек осалды: бир 
классда ол нормативни экеулен 
толтурсала, ол ахшы кёрюмдюге 
саналып къалады. Быллай болум 
сабийлени спорт жаны бла хазыр-
лыкълары бек осал болгъанын 
кёргюзтеди. Бу болумну профиль-
ли министерство да эсге алып,  
къайгъысын этерге керекди, - деп 

чертгенди Мурат Наусбиевич. 
Ызы бла жыйылгъанланы алла-

рында КъМР-ни спорт министри-
ни орунбасары Заур Хежев эмда 
КъМР-ни курортла эм туризм ми-
нистрини орунбасары Шауаланы 
Ислам докладла бла сёлешген-

диле. Аланы хар бири да ведом-
ствола жылны къалай ётдюр-
генлерини эмда жууукъ кезиуге 
къаллай муратлары болгъанлары-
ны юсюнден билдиргендиле. Сёз 
ючюн, Шауаланы Исламгъа жый-
ылгъанланы соруулары кёп эдиле. 

Элбрус посёлканы жер-жерли 
самоуправлениясыны депутаты 
Жаппуланы Залим Минги тауну 
тийресине альпинист къауумла-
ны келтиргенлени араларында 
сынамлары болмагъанла бек кёп 
тюбегенлерин чертгенди. 

- Сентябрьде болгъан жарсыулу 
ишни эсге ала, министерствону бу 
затха къысха заманны ичинде бир 
тюрлю оноу этер умуту бармыды? 
-деп соргъанды ол. Шауа улу бил-
диргеннге кёре, ол кемчиликле 
алагъа белгилидиле эм ведом-
ство аны контрольда тутады. 

Дагъыда Минги тауну тий-
ресинде солуу бла байламлы 
сорууладан бири ски-пасланы 
багъалары бла байламлы эди. 
Биреу эрттенликде бир-эки сагъ-
атны учаргъа сюе эсе, сау кюнню 
учханча багъаны нек тёлерге ке-
рекди, деп да соргъандыла. Кер-
тиси  бла да, ол кёплеге тапсыз 
эм багъаракъ келеди. Экисагъат-
лыкъ ски-пасла бла уа жаланда 
тюшден ингирге хайырланыргъа 
болады. Аллай болум ангылашы-
ныусузду. Ислам Ханафиевич 
айтханыча, бу жарсыуну «Шимал 
Кавказны курортлары» акционер 
общество бла тынгылы сюзерге 
тийишлиди. 

    Жыйылыуну ишини эсеплерин 
чыгъара, Мечукаланы Алийхан 
белгиленнген сорууланы хар бири 
да магъаналыла болгъанларын 
эсгертип, аланы кетериу жаны 
бла ишни къыстау башларгъа ке-
реклисин чертгенди. Форум ишин 
бюгюн бошарыкъды. 

ТАППАСХАНЛАНЫ Аминат.    

Спортну магъаналылыгъын сюзгендиле, 
кемчиликлени белгилегендиле

Ахыры.
 Аллы 1-чи бетдеди.

Аны юлгюсю жаш 
устазлагъа дерсди

Ахайланы Рамазанны къызы Лариса республикада, андан тышында да 
кёпле таныгъан, ыспас да этген адамды. Ол жашауун билим бериу система 

бла байлагъанлы къыркъ жылгъа жууукъ болады.

География диктантха 
къатышхандыла

МАЖАРЫУЛУКЪ

Ипотеканы амалы бла жашау 
болумла игиленедиле

СЕБЕПЛИК

Анестезиологла бла реаниматологла 
билимлерин ёсдюргендиле 

Кёнделенчи устазла бла.

Кадетле бла.

Окъуучула бла.

ТАУРУХ

Бурун заманлада Малкъарда 
бир аламат къылыч болгъанды. 

Темирни ол сапынны кесгенлей 
кесгенди. Аны темири акъ болгъан-
ды, къулакълары сары алтындан, 
узунлугъу уа беш къарыш эди. Аны 
ючюн анга алтынкъулакъ дегенди-
ле. Сарыкъулакъ деп да айтханды-
ла, ала экиси да бирдиле.

Кезиуден-кезиуге ол бек жигит 
тау бийледе бола тургъанды. Эрт-
тегили жырда айтылгъанына кёре, 
Абайланы ёгюз сыйыннган къазан-
лары къайнай тургъанлай, Жанхот-
ланы Азнауур алтынкъулакъ бла 
жангыз ургъанлай, ол тагъылып 
тургъан сынжырны юздюргенди. 
Ёгюз сыйыннган къазанны кётюр-
ген сынжыр а алай бош сынжыр 
болмаз эди.

Къылычны хапарын эшитип, 
сатып алыргъа, болмаса 

уа урларгъа деп, узакъ жерледен 
кёпле келе тургъандыла. Болсада 
таулула аны бир тюрлю мюлкге, 
харакетге алышмагъандыла.

Бу аламат къылыч Малкъаргъа 
къачан, къалай тюшгенини юсюн-
ден быллай таурух жюрюйдю. Бу-
рун заманлада Бахсан ауузунда Эл 
Журт элде Кърымшаухалланы Бек-
мырза бий юйюрю, юйдегиси бла 
жашап болгъанды. Аны тёрт жашы 
бар эди: Къамгъут, Элбуздукъ,  
Къаншаубий, Гелястан. Тарыхда 

аты айтылгъан Гошаях бийче аланы  
келинлери эди. Келинлери десек 
да, алгъа бирине эрге чыкъгъанды. 
Ол ёлгенден сора - экинчисине. Ол 
да элинден кетип къайтмай къал-
гъандан сора - ючюнчюсюне.

Гошхаяхны сабий къызчыкълай  
урлап, Бахсан ауузуна  Къамгъут 
бий келтирген эди. Ол ёсгенден 
сора уа аны бла юйюр къурагъан-
ды. Алай, айтылгъаннга кёре, аны 
ары дери да биринчи юйдегиси 
болгъанды. Ол а биз  башында 
сагъыннган Жанхотланы Азнауурну 
тамата  эгечи эди. Жарсыугъа, ала 
бирге кёп жашамагъандыла. Са-
бийлери болгъунчу окъуна тиширыу 
ауруп ёлгенди.

Юй бийчеси ауушхунчу Къамгъут 
бий жаш киеу заманында къай-
ынларына барады. Анда жумуш-
ларын тындырып, къайтып келе, 
ингир ала ёрге жаны - тик къая, 
энишге жаны къалын агъач бол-
гъан бир ариу талагъа чыгъады. 
Агъач къыйырында бир уллу эмен 
терекни тюбюнде тохтайды. Атын 
отларгъа бошлайды, кеси да жол 
азыгъын ариу кырдык юсюне са-
лып, ашап тебирейди.

Бираздан агъач ичинде шыбыр-
дагъан, сызгъыргъан таууш 

эшитип, туруп, ол таууш таба теби-
рейди да, узакъ бармай, бир терен 
чунгурну кёреди. Аны ичинде уа 

уллу жилян. Чунгурну къабыргъа-
лары бла ёрге ёрлей келеди да, ба-
шына жете келгенлей, жилян артха 
тюшюп кетеди. Дагъыда илинип, 
чыгъа келеди да, ычхынып, тюбю-
не барып тиеди. Къамгъут бий аны 
алай эки-юч этгенин кёреди.

Къамгъут а жигитлени да жигити 
эди. Жилянны уллулугъундан да 
къоркъмай, къолунда къамичиси 
бла жилян чыгъа келгенде къый-
ырын анга узатады. Ол анга чыр-
малгъанлай, жаш аны тартып ёрге 
алады. Сора ашай тургъан жерине 
къайтады. Къалгъан жол азыгъын  
хуржуннга жыйып, атына минейим 
дегенлей, жилян муну аллына сю-
елип тохтайды.

Жаш бирси жанына бурулуп ке-
теме дейди да, жилян биягъы 

аллына чыгъады. Ары бурулса - ары 
барып, бери бурулса - бери келип, 
жашны жибермейди. Къалай болса 
да, бу ары-бери секирген кибик этип, 
жиляндан къутулуп, атына минеди. 
Болсада жилян атны аллына да сю-
еледи. Сюелген заманда аны баш 
жаны да атлы  бла тенг болгъанды. 

Адам, жилян да бираз бетден-
бетге къарайдыла. Къамгъут бий: 
«Мен муну ёлюмден къутхарып, бу 
уа жолума барыргъа къоймайды. 
Бу не аламатлыкъды, не зарауат-
лыкъды. Бошдан айта болмазла, 
жиляннга игилик этсенг да, ол сени 

къапмай къоймаз деп. Урайым да, 
ёлтюрейим деп, къамасына бир 
да узалады. Болсада, ёлюмден да 
кесим къутхарып, дагъыда жанын 
къалай алайым деп, ол акъылын 
къояды. Сора атын башха  жаны-
на буруп, кетер умут этеди. Алай 
жилян  жангыдан атны аллына 
сюелип тохтайды.

-Тоба астофируллах, бу не ала-
мат, не сейирди? Энди мынга не 
амал этейим?-деп, жаш жиляннга 
аралып тохтайды.

Ол а бираздан къаяла таба сюр-
келип тебирейди. Арлакъ бара 

да атлы уа ызымндан келе болурму 

дегенча, башын буруп, ызына да 
къарай.

-Тейри, бу мени къайры эсе да 
чакъырады, не  боллукъ эсе да, не 
бла бошаллыкъ эсе да, ахырына 
чыкъмай къоймам,-деп, аны ызын-
дан тебирейди.

Азмы, кёпмю бардыла, ала бийик 
къаягъа жетедиле. Сыйдам къая. 
Тюз да балта бла жоннганча. Атлы 
алайда тохтайды. Жилян а къая 
бла ёрге ёрлейди да, аны ортасына 
жете келген жерде, артыкъ уллу 
да болмагъан бир тешикге кирип 
кетеди. 

Эпидемиология халны 
сюзгендиле

Районда эпидемиология болумну 
эмда COVID-19 коронавирус инфек-
цияны жайылыууна къажау амалланы 
юслеринден бу тийрени башха-башха 
эллеринде озгъан тюбешиуледе сёз 
баргъанды. Жыйылыулагъа Жер-жерли 
самоуправленияны советлерини де-
путатлары, билим бериу махкемелени 
келечилери, бирсиле да келгендиле. 
Ала бла Элбрус районну администраци-
ясыны башчысыны биринчи орунбасары 
Арслан Улимбашев, сагъынылгъан рай-
онну ара больницасыны баш врачыны 
къуллугъун болжаллы халда толтургъан 
Тебердиланы Зайнаф, Роспотребнад-
зорну КъМР-де управлениясыны Элбрус 
районда территориялы бёлюмюню та-
матасыны къуллугъун толтургъан Юлия 
Кримготова, билим бериу управленияны 
башчысы Атаккуланы Нуржан, бирсиле 
да къатышхандыла.

Тюбешиуледе халкъгъа дарман сал-
дырыу жаны бла болушлукъгъа мобил 
къауумланы къурауну, жамауат аслам 
халда жыйылгъан мероприятияланы 
тыйыуну, Роспотребнадзорну ковидни 
профилактикасы бла байламлы реко-
мендацияларын толтурууну юслеринден 
айтылгъанды. Окъуу учрежденияла-
ны таматаларын мМектепледе эмда 
школгъа дери билим берген жерледе 
эпидемиология къаты контроль этерге 
чакъыргъандыла.

Проектни 
жашауда бардырадыла
Алтынчы-онбиринчи класслагъа жю-

рюгенлени усталыкълагъа эрттеден 
тюшюндюрюу жаны бла проект «Келир 
заманнга билет» деген ат бла къурал-
гъанды. Ол кеси да «Билим бериу» мил-
лет проектни «Хар сабийни жетишими» 
деген федерал проектини чеклеринде 
саулай къыралда жашауда бардыры-
лады. Анга уа Тырныауузну Отарланы 
Керим атлы биринчи номерли лицейи 
къатышады. 

Анда уа энчи къуралгъан кёп функ-

циялы информация – сервис онлайн 
– платформаны хайырланнган эки 
жюзден аслам адам регистрацияны 
ётгенди. Мында усталыкъгъа юйретген 
материалла, диагностикалы данныйле, 
окъуучуланы бла педагог-навигаторланы 
кабинетлери, расписания (усталыкъгъа 
тюшюндюрюу жаны бла) бардыла. Окъ-
уучуланы усталыкъ сайлау бла байлам-
лы кёп сейир проектле сакълайдыла. 
Сынамлы юйретиучюлени башчылыкъ 
этиулери бла ала ол неда бу жаны бла 
кеслерини къаллай хунерлери болгъа-
нын ачыкълап, энчи жарашдырылгъан 
окъуу планнга тийишлиликде эсгертиу-
лени да алаллыкъдыла. Шёндюге дери 
да профориентациядан бир ненча дерс 
озгъанды, школчула анкетированиядан 
ётгендиле, берилген фильмлеге къа-
рагъандыла эмда кёрген затларыны 
юслеринден кёз къарамларын билдир-
гендиле. Алда уа энди диагностикалы 
дерсле эмда практикалы мероприяти-
яла боллукъдула. Ала уа башха-башха 
форматлада къуралып озарыкъдыла.

Сейир 
темалагъа тюшюне

Отарланы Омар атлы район краеведе-
ние музей тарыхны сакълау жаны бла 
уллу ишни бардырады. Бусагъатда анда 
«Элбрус районну эллерини тарыхлары» 
деген ат бла жыйымдыкъгъа жораланн-
ган ингирлени бир ненчасы озгъанды. 
Аланы кезиуюнде уа окъуучула Бахсан 
ауузну, башха-башха заманлада болуп 
ётген затла бла шагъырейленедиле.

Алып айтханда, ала эрттегили эски 
эллени юслеринден, ол тийрелени 
атлары къалай, къайсы тукъумладан 
къуралгъанларын да биледиле. Музейни 
ишчилери «Бахсан аууз» деген ат бла 
энчи кёрмючню да жарашдыргъандыла. 
Сагъынылгъан тематикагъа аталгъан 
тюбешиуле жылны аягъына дери барды-
рыллыкъдыла. Аланы хайыры бла уа жаш 
тёлю иги да кёп затны биллиги, жангы 
темалагъа тюшюнюрюгю да баямды.

ТЕМИРЛАНЫ Анатолий. 

БИЛИМНИ 
КЪУУАНЧЫ

 Ол 1916 жылда Хасанияда туугъ-
анды. Анда жетижыллыкъ школну 
бошагъанлай, Нальчикде Ленинчи 
окъуу городокда педагогика техни-
кумда окъугъанды. 1936 жылда, ол 
да окъууун бошаргъа, ол шахар-
чыкъны жабып, аны къурамына 
кирген техникумланы ишлерин 
энчи этген эдиле. Алай бла ол жыл 
педагогика техникумгъа устазла 
керек болуп, ары аны - иги белгиле 
бла бошагъан Холаланы Азретни 
алгъандыла.

Техникумда окъууун таусханлай 
окъуна ол Къабарты-Малкъар 
педагогика институтну филология 
факультетини ишден айырылмай 
окъугъан тюрлюсюне кирип, аны 
эки жылдан бошагъанды.

 УРУНУУУ
 Техникумда жыл чакълы иш-

легенден сора, Хола улун Тёбен 
Малкъарда жетижыллыкъ школ-
гъа директор этгендиле. Анда да 

жыл ишлегенди Азрет. Ызы бла 
аны Къабарты-Малкъарны жа-
рыкъландырыу жаны бла халкъ 
комитетине алгъандыла ишге. Ол 
республиканы наркомуну орун-
басары болуп да тургъанды. Иш 
алышындырыу ол заманлада алай 
терк баргъаны сейирсинирчады. 
Баям, ол кезиуде билимли адамла 
аз болгъанлары да себеплик эте 
болур эди бу халгъа.

Аны айтханым, ол жыл окъуна, 
окъуу жыл башланыргъа Азретни 
педагогика техникумгъа чакъыр-
гъандыла артха. Ол анда устаз-
лыкъ эте тургъанлай, Къабарты-
Малкъар педагогика институтну 
аспирантурасына кирип, анда 
окъугъанды. Алай а Уллу Ата журт 
уруш, аны ызындан халкъыбыз 
сынагъан сюргюн да аны билимге 
жолун кесгендиле. Окъууу жарты-
лай къалгъанды.

 АТА ЖУРТДАН УЗАКЪДА
 Кёчгюнчюлюкде Холаланы Аз-

ретни юйюрю Къыргъызстанны 
Фрунзе областыны Ивановка рай-
он арасына тюшгенди. Аллай устаз 
сынамы, бийик билими да болгъан 
жаш, районну окъуу бёлюмюне 
келип, кесин билдиргенлей, аны 
Ивановканы орта школуна ийген-
диле. Азрет анда тарыхдан дерсле 
берип тургъанды.

Таулу жашны тирилигин, къурау-
чу хунерин да кёрюп, аны районну 
окъуу бёлюмюне инспектор этип 

алгъандыла. Азретни жумушу ол 
районну школларында окъуу не 
халда баргъанын тинтиу эди. Ке-
сини ол къуллугъун хайырланып, 
таулула къауум болуп жашагъан 
элледе ол программагъа мал-
къар тилден дерсле кийиргенди. 
Аны бла бирге мектепге барыргъа 
керек болуп, билим алалмай тур-
гъан таулу сабийлени тизмелерин 
къурап, аланы ара мюлкде жу-
мушладан эркин этдирип, школгъа 
салгъанды.

 ТУУГЪАН 
ЖЕРНИ ЖЫЛЫУУНДА

 Тюз да кёчгюнчю халкъланы 
бир къауумуна, ол санда мал-
къарлылагъа да, ата журтларына 

къайтыргъа эркинлик берилди деп 
эшитгенлей, Хола улу 1956 жылны 
жай айларында Нальчикге къайт-
ханды. Ол окъуу жылда Озрекде 
школну директору болуп тургъан-
ды. Таулула къайтхандан сора аны 
КъМАССР-ни Халкъгъа билим бе-
риу министерствосунда инспектор 
этгендиле. Ызы бла республиканы 
китап басмасыны баш редактору-
ну къуллугъуна салгъандыла. Ол 
анда 1963 жылны ортасына дери 
ишлегенди.

Ол кезиуде киши жеринде къазах, 
къыргъыз тилледе окъугъан жашла 
бла къызла, акъ сёз, къара сёз бла 
кюрешгенле да ол санда, ана тил-
де уста, халатсыз жазмагъанлары 
хакъды. Ма аллай болумда уа ишин 
билген тамата бек керек эди.

Азрет анда ишлеген тёрт жылны 
ичинде Къулийланы Къайсынны 
«Кёк чинарла» (поэмала), Къулий-
ланы Хажимусаны «Къарылгъач» 
(сабий назмула), Отарланы Ке-
римни «Туугъан жерим» (назмула 
бла поэмала), Ахматланы Ахияны 
«Жаз келди» (назмула, поэма-
ла), Боташланы Иссаны «Экинчи 
тюбешиу» (назмула), Гыттыуланы 
Максимни «Тюбешиуле» (назмула 
бла поэмала), «Ачыкъ жюре-
кле» (повесть), Гуртуланы Бертни 
«Адилгерий» (повесть), «Шуёхла 
арасында» (назмула), Залийхан-
ланы Жанакъайытны «Тау къуш-
ла» (роман), Кациланы Хабуну 

«Аланла, сизде уа не хапар?» (чам 
хапарла), Гуртуланы Салихни «Эрт-
тен» (назмула), Зумакъулланы Тан-
зиляны «Урушха къажау поэмасы» 
эм башха китапла чыкъгъандыла, 
малкъар адабиятны айныу жолу 
жангыргъанды.

 ТЁГЮЛГЕН ИНЖИЛЕНИ 
ЖЫЙГЪАНЧА

 1963 жылда кеси тилеп, Хола-
ланы Азрет Къабарты-Малкъар 
илму-излем институтха кёчгенди. 
Ол анда илму секретарь, фоль-
клор, адабият эм санат бёлюмню 
таматасы болуп да ишлегенди. 
Сау жыйырма жыл кюрешгенди 
ол илму-излем ишле бла. Ол жыл-
ла жаланда анга угъай, саулай 
малкъар халкъгъа да энчи магъ-
аналы заман болуп къалгъанды-
ла – бизде, Къарачайда да тау 
эллеге айланнган экспедицияны 
адамлары къартлагъа тюбеп, 
тёгюлген инжилени жыйгъанча, 
халкъыбызны кёлден чыгъар-
мачылыгъын жыйып, уллу хазна 
къойгъандыла келлик тёлюлеге.

Уруш аллы жыллада да болгъан-
дыла экспедицияла. Ол заманда 
да жыйгъандыла Шахмырзаланы 
Саид, Сотталаны Адилгерий, От-
арланы Саид эм башхала халкъ 
чыгъармачылыгъыбызны алтын 
бюртюклерин. Алай, биз сюргюн-
де болгъан онюч жылны ичинде 
аланы ызлары юзюлгенди. Халкъ 
ата журтуна къайтханда, насыпха, 
билген къартла табылып, Шах-
мырзаланы Саидни эслилиги бла 
илму-излем экспедицияла халкъ 
чыгъармачылыкъдан иги кесек 
материал жыйгъандыла. Алагъа 
кёре 1959 жылда «Малкъар жо-
макъла, нарт сёзле, элберле» 
деген аты бла, Сотталаны Адил-
герий жарашдырып, бизни халкъ 
жомакъларыбызны биринчи кита-
бы чыкъгъанды. Аны юсюнде би-
ринчи том деп жазылгъан белгиси 
болмагъаны кёплени ажашдыра-
ды, алай а аны ызындан 1963 жыл-
да экинчиси басмаланнганды.

1965 жылда баргъан экспеди-
циягъа Азрет таматалыкъ этген-
ди. Ол къауум алим, ол санда 
Шахмырзаланы Саид, Соттала-
ны Адилгерий, Отарланы Саид, 
Будайланы Ахмат, Тёппеланы 
Алим, Орусбийланы Фатима, 
Къудайланы Мухтар, Мусукаланы 
Александр, дагъыда башхала 
Малкъарда, Къарачайда да элле 
къыдырып, кёп сейир зат жыйгъ-
андыла. Ол уллу хазнады. Ол 
чыгъармаланы тарых магъана-
лары да уллуду – ала бюгюнлюкге 
бизни халкъыбызны бек эрттеги-
ли болгъанына, аны миллет эси 
ёмюрле бла айный келгенине 
шагъатлыкъ этедиле.

 СЫНАМЫН ТОЛУСУНЛАЙ 
ХАЙЫРЛАНА

 Илму-излем институтда ишлей 
тургъанлай, Хола улу 1973 жылда 
Москвада дуния адабиятны ин-
ститутунда нарт эпосну юсю бла 
жазылгъан илму ишин къоруулап, 
филология илмуланы кандида-

ты даражагъа жетишгенди. Бу 
темагъа аллай уллу илму ишни 
Холаланы Азрет биринчи болуп 
жазгъанды, монографиясын экин-
чи жыл энчи китап этип чыгъар-
гъанды. Бюгюн да ол илму ишге 
таяннган алимле кёпдюле.

1963 жылда Холаланы Азрет От-
арланы Саид бла бирге «Малкъар 
халкъ жомакъланы» жыйышдырып, 
зарфха урдургъандыла. 1966 жылда 
Хола улу «Нартла» деген китапны 
чыгъаргъанды. «Малкъар нарт сёз-
ле» жыйымдыкъны уа, ол къурап, 
окъуучула 1982 жылда кёргендиле. 
Дагъыда ол Ахматланы Ибрагим 
бла бирге «Насра Хожа» деген китап 
бла къууандыргъанды бизни.

Алийланы Алла бла бирге ол, 
орус тилге кёчюрюп, Москвада 
«Детская литература» деген китап 
басмада «Балкарские и карачаев-
ские сказки» жыйымдыкъны чыгъ-
аргъандыла. Ара шахарыбызда 
1994 жылда «Восточная литерату-
ра» китап басмада чыкъгъан «На-
рты. Героический эпос балкарцев 
и карачаевцев» деген сейирлик 
китапны къурагъанладан бири да 
Холаланы Азрет болгъанды.

«Малкъар адабиятны тарых 
очерклери» деген, 1981 жылда 
Къабарты-Малкъар илму - излем 
институт чыгъаргъан китапда «На-
родное устно-поэтическое творче-
ство» деген бёлюмню Холаланы 
Азрет жазгъанды. Ол школлагъа 
окъуу китапланы жарашдырыугъа 
да къатышханды. Билим бериу 
министерствону сапариши бла ол 
кёп жылланы ичинде тюрленди-
рип, тамамлап, 3-чю классха «Ана 
тил» китапны басмагъа хазырлап 
тургъанды.

ЭРТТЕГИЛИ 
ЧЫГЪАРМАЛАГЪА – 
ИЛМУ КЁЗ КЪАРАМ

Холаланы Азрет «Обряды на-
циональных особенностей» деген 
статьясында «Голлуну» юсюнден 
биринчи болуп жазгъанды. «Голлу» 
жырны ол кеси Уллу Малкъарда 
къартладан эшитгенди. Къартла-
дан дегеним, бири айтханны бири 
толтура, алай баргъанды ол иш. 
Дагъыда ол «Чоппа», «Хардар», 
«Апсаты», «Бийнёгер», «Элия» де-
ген эм башха жырланы да жазып 
алгъанды.

Холаланы Азрет халкъыбызны 
ауузунда ёмюрле бла сыйдамлана 
келген эрттегили чыгъармалагъа 
биринчиледен болуп, илму жаны 
бла къарагъан, аланы тинтиуге, 
сакълаугъа эм келлик тёлюлеге 
ётдюрюуге уллу къыйын салгъан 
алимледен бириди. Халкъына 
алай къуллукъ этген алим дуния-
сын 1994 жылда алышханды.

КЕРТИЛАНЫ Сакинат.
СУРАТДА :  (онгдан солгъа) 

Къулийланы Къайсын, Холаланы 
Азрет, Рашад Гугов, Адам Шо-
генцуков, 

КЕЛЛИК ТЁЛЮЛЕГЕ ДЕП, УЛЛУ 
ХАЗНАНЫ САКЪЛАЯЛГЪАНЛА

27-29 ноябрьда Къарачай-Черкесни Домбай 
элинде «Домбайда-турист жыр» Битеуроссей 
тёрели фестиваль боллукъду, деп билдиредиле 
республиканы Курортла эм туризм министер-
ствосуну пресс-службасындан. 

Анга Россейни жер-жерлеринден кеслери 
жазгъан жырланы айтхан фахмулу адамла 
аслам къатышадыла, аланы саны жылдан-
жылгъа ёсе да барады. Фестивальгъа айырыу 
тур онлайн халда ётерикди, анда хорлагъанла 
уа Домбайгъа гала-концертге чакъырыллыкъ-
дыла. 

Бу тюбешиу къыралны регионларыны мада-
ният-тарых хазналарын ачыкълар, бир тюрлю 
иш бла байламлы туризмни айнытыр, жаш 
тёлюню Ата журтха сюймекликде юйретир эм 
автор-жырчыланы чыгъармачылыкълары бла 
шагъырейлендирир муратда бардырылады. 
Аны Туризм жаны бла федерал агенство Къа-
рачай-Черкес Республиканы Туризм, курортла 
эмда жаш тёлюню ишлери жаны бла министер-
ствосуну болушлугъу бла къурайды.  

Алай бла фестивальны онлайн кезиуюне 
къатышыр ючюн, приложенияны толтурургъа, 
суратыгъызны салыргъа эмда жырлагъа-
ныгъызны  MPEG-4, AVI халлада  видеогъа 
алдырып, dombayfest2021@mail.ru электрон 
почтагъа «Конкурс «Домбайда-турист жыр» де-
ген белги бла жиберирге керексиз. Соруулары 
болгъанла оператор Елена Мясниковагъа +7 
(926) 916-47-69 телефон номерге сёлешсинле.

КУЛЬЧАЛАНЫ Зульфия.

МВД-ны Къабарты-Мал-
къарда наркотиклени жю-
рютюуге контроль этиу 
жаны бла Управления-
сында «Россейни сабий-
лери - 2021» деген про-
филактика операцияны 
экинчи кесегин бардыры-
угъа къарагъан Оператив 
штабны кенгеши ётгенди. 
Аны къауумуна МВД-ны, 
УФСИНН-ни, КъМР-ни та-
лай министерстволарыны 
эмда жер-жерли власть 
органланы келечилери 
киредиле, деп билдирген-
диле ведомстводан.

Жыйылыуну аллында 
республикада наркомания 
бла байламлы болумну, 
быллай хаталы затланы 
законсуз жюрютюуге акъ-
ылбалыкъ болмагъанла 
къалай къатышханларын 
да сюзгендиле.

Сагъынылгъан профи-
лактика акция 15-24 но-
ябрьде бардырылады. 
Кеси да акъылбалыкъ 
болмагъанланы эмда жаш 
тёлюню арасында нарко-
тиклеге алданыуну тыяр 
хыйсап бла къуралгъан-
ды. Аны чеклеринде а 
хаталы затланы, аланы 
хайырланыу ючюн жууа-

плылыкъны юслеринден 
хапарлайдыла.

Бу ишни чеклеринде 
жаш тёлю аслам жыйылы-
учу жерледе (дискотекала, 
кечеги клубла, интернет-
салонла, барла, скверле, 
паркла), андан сора да, 
вокзаллада, рыноклада 
тинтиуле бардырыладыла. 
Властьланы келечилери 
жашау журтлагъа да эс 
бурлукъдула, наркотикле 
хайырланнган, аны ха-
тасындан сабийлерине 
къарамагъан ата-аналаны 
ачыкъларыкъдыла. Акъ-
ылбалыкъ болмагъанла 
наркотиклени къайда са-
тып алыучуларын да излеп 
табарыкъдыла.

Андан сора да, билим 
бериу махкемеледе про-
филактика жумушла бар-
дырыллыкъдыла. Алада 
быллай эсиртиучю затла-
ны хаталыкъларыны, аны 
ючюн закон бла къаллай 
жууаплылыкъ болгъаныны 
юсюнден айтырыкъдыла. 
Керек болса эмда ата-ана-
лары эркинлик берселе, 
саулукъ сакълау учрежде-
нияланы специалистлери 
акъылбалыкъ болмагъан-
ланы халлерине къарап, 
ала наркотиклени хайыр-
ланнганларын бла къал-
гъанларын билликдиле.

УЛБАШЛАНЫ Мурат 
хазырлагъанды.

 Фольклорчу, этнограф, Къабарты-Малкъарны сыйлы 
устазы, РСФСР-ни билим бериуюню отличниги Холаланы 
Зубейирни жашы Азрет туугъанлы быйыл 105 жыл бола-
ды. Ол кеси заманында бек белгили, билимли, малкъар 
халкъ чыгъармачылыкъны жыйгъан, аны илму жаны бла 
терен тинтген адам болгъанды. Бюгюн аны эсгеребиз.

Фестиваль

Домбайда –
турист жыр

Ахыры 4-чю бетдеди.

Элбрус райондан

КЪОНАКЪЛАНЫ Хасан

ДЗЮДО

Кёпжыллыкъ сынамгъа кёре 
Минги тауда курт юзюлюу кезиу 
октябрьден майгъа дери созулады. 
Алай бла бусагъатда да хазырлы-
лыкъ керекди. Кюзде къоркъуу 
азыракъды, иш кёп къышны ор-
тасындан мартны ахырына дери 
чыгъады.

Метереология эм башха геофизи-
ки болумлагъа къарагъан Шимал-
Кавказ сауутланнган службаны 
(ЭВПЛО) башчысыны орунбасары 
Будайланы Махмут айтханыча, 
былтыргъы курт юзюлюу кезиу 
хауа болумлагъа, къарны къалын-
лыгъы, къыйын болум чыгъаргъа 
къоркъуу жаны бла да къыйын эди. 
3050 метр бийикликде орналгъан 
«Чегет» службаны эсеплерине кёре 
къар жаугъаны 1419 мм болгъанды, 
ол а кёп жылланы ичинде жыйыл-
гъан орта эсепни 137 процентин ту-
тады. Алай бла ол сезон 42 жылны 
ичинде эм къарлы 5 кезиуню ара-
сына тюшгенди. Къар юзюлюуге 
къажау служба къоркъуу чыкъгъан 
79 жерде ишлегенди, ол а битеу да 

2337 минг гектар болады. Зор бла 
50 курт тюшюрюлгенди, алада 2311 
минг кубометр къар жыйылгъанды 
(юлгюге, 2019-2020 жылладагъы 
сезонда 21 курт тюшюрюлгенди, 
алада 331 кубометр къар бар эди). 
Этилген мадарланы хайырындан 
адамлагъа, мюлклеге да хата 
жетмегенди. 

Къар юзюлюуге къажау ишле бю-
тюн тынгылы тамамланырча, ЭВП-
ЛО стратиграфия тинтиулени дай-
ым бардыргъанды, ол санда тюз 
да курт тюшерге боллукъ жерледе 
да. Тау этекледе жаугъан къарны 
бийиклиги дайым ёнчеленнгенлей 
тургъанды, эсгертиуле бла про-
гнозла этилгендиле, ала сейирлери 
болгъан организациялагъа жибе-
рилгендиле. Чегетде бла Азауда 
эм аланы тийрелеринде жерледе 
халгъа кюн сайын къаралгъанды. 

Будайланы Махмут белгилегени-
ча, бусагъатда Минги тауда сагъ-
айтырча затла бардыла. Алай бла 
служба бла кенгешмегенлей курт 
юзюлюуге къоркъуулу жерледе къу-

рулуш къыстау барады. Алайлада 
ишленнген пансионатланы, къо-
накъ юйлени эм башха турист объ-
ектлени иги кесегин курт юзюлюрге 
къоркъуу болмагъан заманда 
ачаргъа жарайды, ала уа ишлерин 
жылны узуну бардырадыла.  

2018-2019 жылладагъы сезон-
дан башлап, къырал службагъа 
салгъан борчха тийишлиликде, 
ЭВПЛО-гъа курт юзюлюуден 
сакълау ишин бардырыугъа ахча 
федерал бюджетден бёлюнеди, 
былайда сёз жангызда федерал 
магъаналы объектлени къоруула-
уну юсюнден барады. Битеу башха 

экономика объектле аны ючюн 
тёлерге керекдиле. Алай 2020-2021 
жылны къышына аланы иелери 
бла 5 граждан-праволу келишим 
тауусулгъанды. 

Эсеплени чыгъаргъанда, был-
тыргъы курт юзюлюуге къоркъуулу 
кезиуде отряд, къыйын болумлагъа 
къарамай, ишин тийишлисича 
тамамлагъанды. Бюгюнлюкде ол 
салыннган борчланы толтурурча 
битеу керекли амалла бла жалчы-
тылыннганды.

ТАЛАЛАНЫ Анатолий.
СУРАТДА: службаны 

келечилери иш юсюнде.

Спортну дзюдо тюрлюсюнден Ич ишле 
органлада ишлегенлени кюнюне эм 
къуллукъларын толтура жоюлгъанланы 
хурметлерине жораланнган республикалы 
турнир Залукокоаже посёлкада ётгенди. 
Анга Къабарты-Малкъарны  битеу район-
ларындан бла шахарларындан бек кючлю 
жаш спортчула къатышхандыла.

Черек районну келечилери да бу эриши-
уледен бир жанында къалмагъандыла. 
Къызланы араларында къашхатаучу Бак-
куланы Диана да кючюн кёргюзтгенди. 
Ол 48 килограмм ауурлукъда эрише, 
доммакъ майдал  къытханды. 

Турнирде хорлагъанла сыйлы грамота-
ла, майдалла эм кубокла бла саугъаланн-
гандыла. 

ТАППАСХАНЛАНЫ Аминат.

Бу айны онбиринчисинде МВД-ны Чегем 
районда бёлюмюне 39-жыллыкъ чегемли 
жаш тарыгъып келгенди. Ол айтханнга 
кёре, юйюнде тургъан кезиуде, ким эсе да 
биреу аны къабакъ аллында тургъан «Ка-
маз» автомашинасындан эки аккумулятор 
батарейни урлагъанды. Аланы багъасы 22 
минг сом болады.

Оператив-излеу ишни чеклеринде участ-
ковый полициячыла ишеклилик туудургъан 
инсанны тутхандыла, ол Чегем шахарда 
жашагъан 20-жыллыкъ жашды. Урланн-
ган батарейлени къайтаргъандыла. Бу иш 
бла байламлы  Уголовный кодексни 158-чи 
статьясыны экинчи кесегини «в» пунктуна 
тийишлиликде уголовный иш ачхандыла.

Кёп болмай Ич ишле орган-
лада къуллукъ этгенлени кю-
нюне жоралап, РФ-ни След-
ствие комитетини КъМР-де 
следствие управлениясыны 
келечилери  Нальчикде Сау-
лукъ сакълау министерствону  
Сабий юйюнде къонакъда 
болгъандыла. 

Ала биргелерине тюрлю-
тюрлю татлы ашарыкъла, 
саугъала да  келтиргендиле. 
Гитчеле быллай тюбешиуге  
бек къууаннгандыла эм кюн-
лерин зауукълу ётдюргендиле.  

Полицияны келечилери 
быллай жандауурлукъ акци-
ялагъа мындан арысында 
терк-терк къатышырыкъла-
рын айта,  энди бери  Жангы 
жылны аллында келликлерин  
билдиргендиле.    

Озгъан ыйыкъда Омскда 
дзюдодан бу областьны 
чемпионаты ётгенди. Анга 
къатышхан спортчуланы 
араларында  яникойчу 
жаш Биттирланы Исса да 
болгъанды. Бюгюнлюкде 
ол Россейни Ич ишле ми-
нистерствосуну Омскда 
академиясыны 2 курсунда 
окъуйду. 

Исса спортну бу тюрлю-
сю бла эрттеден бери кю-
решеди. Мында ол тренер 
Залим Гадановну къолун-
да юйренип тургъанды. 
Бийик билим берген окъуу 
юйге киргенинде да жарау 
этиуюн къоймагъанды. 
Бир къауум кюн алгъа 
бардырылгъан регионлу 
чемпионатха уа ол акаде-
мияны хурметин къоруулай 
къатышханды. Алай бла, 

73 килограмм ауурлукъда 
сермеше, ол, финалгъа 
чыгъып, анда да хорлап, 
Омск областьны чемпиону 
болгъанды. 

  Мындан ары да жерле-
шибиз бизни кесини жети-
шимлери бла къууандыра 
туруруна ийнанабыз. 

Чемпионатны 
«алтынын» алгъанды

Доммакъ майдал бла къайтханды

КЪАЙГЪЫРЫУ

ЗАКОН

САКЪЛЫКЪ 

Курт юзюлюрге 
къоркъуулу кезиуде 
апчымазча

Кёзлери кёрмегенлени халкъ-
ла аралы эмда Халаллыкъны 
битеудуния кюнлерине атап, Рус-
Гидро компанияны Къабарты-
Малкъарда бёлюмю бу кюнледе 
«Китапла-саугъагъа» акцияны 
бардыргъанды. Аны чеклеринде 
гидроэнергетикле Нальчикде 3-чю 
номерли школ-интернатха эмда 
сокъурланы библиотекасына энчи 
жарашдырылгъан китапла, илля-
ула, китап окъуучу эм музыка со-
гъуучу устройствола бергендиле. Бу 
жол китапханала «Путешествие в 
историю», «Снежная королева» эм 
«Рождество» комплектле къоллу 
болгъандыла.

Ала энчи жарашдырылгъан бас-
ма материалладыла. Энчи тех-
нология бла этилген суратлада, 
бармакъла бла сезерге онг берген 
китаплада кёзлери осал кёрген 
сабийле харфланы юйренедиле, 
жомакъла окъуйдула. Китап бла 
бирге «Сейирлик карандаш» деген 
электрон къошакъ берилгенди. 
Аны бетлеринде энчи жерлерине 

жетдирсе - музыка эшитиледи неда 
бир затны юсюнден хапарлайды. 
Алада уа жомакъла, жырла, къы-
ралны тарыхыны юсюнден неда 

энчи даталагъа бла шартлагъа 
жораланнган сейирлик хапарла да 
бардыла.

Сёзсюз, гитчелеге бу амал лите-

ратураны, искусствону дуниясына 
жууугъуракъ болургъа, белгили 
чыгъармала бла шагъырейленирге 
да онг береди. Къысхасы, быллай 
халда жарашдырылгъан жангы 
китапла сагъынылгъан сабийлеге 
бек уллу къууанчды.

Школ-интернатны башчысы Майя 
Понежева энергетиклеге уллу 
ыспас этип, аланы жандауур-
лукъ башламчылыкъларына бийик 
багъа бергенди. «Сабийлеге ма 
аллай пособияла бек изленедиле. 
Аланы хайыры бла билим бериу да 
сейир, къууанч оюнча алай къура-
лады. Кёзлери осалыракъ кёрген 
балалагъа ол айтып - айтмазча 
магъаналыды», - деп чертгенди ол.

Компаниядан билдиргенлерича, 
быллай китапла сатыугъа тюш-
мейдиле, ала энчи халда хакъсыз 
юлешинедиле. Аланы компанияны 
«Сокъур гитче сабийлеге - суратлау 
китапчыкъла» жандауурлукъ жама-
уат обществосу басмалайды.

УЛБАШЛАНЫ Мурат.

ЖАНДАУУРЛУКЪ

Энчи сабийлеге – энчи китапла

Жаш да, бу не бла бошаллыкъ болур 
деп, къарап турады. Бираздан тешикни 

ичинден темир, къанжал зынгырдагъан таууш 
эшитиледи да, ауузунда бир зат бла  жилянны 
башы кёрюнеди. Сора ол аны энишге атып, 
ызына кирип кетеди.

Жаш ол затны сермеп алса, ол къылыч бо-
лады. Башында айтханыбызча, къулакълары 
алтындан, ауузу уа акъ темирден. Жилян 
андан сора чыкъмады. Жаш къылычны къы-
нындан чыгъарады да, къатында терек  бар 
эди да, аны бутагъын сермеди, жетер-жетмез 
кесип атады.

Алай бла Къамгъут бий баргъан жеринден 
сыйлы саугъа бла къайтады. Аны къаты сакъ-
лагъан да этгенди. Бахсан ауузуна кирген кёп 
жауну башын да тайдыргъанды.  Биринчи 
юйдегиси ёлгенде уа, жангыз къайынына 
къылычны ол кеси бергенди.

Къамгъут бийни андан ары къадарыны 
юсюнден айтханда, ол экинчи Гошаях 

бийчени алгъан эди. Аны бла да кёп жаша-
мады. Аман ауруу тийип, андан сау болмай, 
ёлюп кетеди.

Мындан Элбрус таба бара, Тырныауузну баш 
жанында, жолну сол жанында, тёгерегинде 
терекле, юлкюле ёсген дуппурну башында 
асыралыпды. Къабырны тёгерегине кешене 
ишленипди. Ол бюгюнлюкде да сакъланыпды.

Алтынкъулакъны экинчи иеси уа, биз 
башында айтханыбызча, Жанхотланы 

Азнауур батыр болгъанды. Ол да бек жигит 
жашладан бири эди. Огъары Малкъарда жа-
шагъанды. 

Бир кере, жортууулгъа кетип, келир за-
манындан кечге къалады. Элде Жанхот улу 
ёлгенди деп, хапар жайылады. Ол заманда 
Абайлары Азнауурну атасын ёлтюрюп, аны 
жерине, мюлкюне ие болургъа акъыл этип, ол 

адамны къонакъгъа чакъырадыла.
Отоуда хант къанганы тёгерегине олтуруп 

адамла боза тартадыла. От жагъада жети-
жыллыкъ ёгюз сыйыннган багъыр къазан 
къайнайды. Аны тутхан сынжырны базыкъ-
лыгъы эр кишини буууну тенгли бир барды.

Ол ингирде уа Азнауур юйюне сау-саламат 
къайтып къалады. Атасын кёрмейди да, 

къайда болгъанын сорады. Билгенден сора, 
ол ары бир аман акъыл бла чакъырылгъанын 
ангылайды. Олсагъат барып, хапарыбызны 
башында сагъыннганыбызча, алтынкъулакъ 
къама бла  жангыз ургъанлай, къазан тагъы-
лып тургъан сынжырны кесип, ичиндеги отха 
тёгюлюп, тёгерек-башны тютюннге алдыр-
гъанда, атасын алып, алайдан къутхарады.

Бир жол а Ногъайдан  жылкъы сюрюп келе, 
иелери ызларындан къуууп жетедиле да, ала 
бла уруш эте, Жанхот улу Къарачай бла Мал-
къар чегинде ёлгенди.

Андан сора къылыч батыр Бахсанукъгъа 
жетеди. Ол  Бызынгыда бий эди. Малкъарда, 
Россейде да атлары айтылгъан эки сыйлы 
тукъум Орусбийлары бла Сюйюнчлары андан 
жайылгъандыла. 

Алтынкъулакъ бу адамгъа къачан, къалай 
тюшгени белгисизди. Алай къылычны  

юсюнден жырда сагъынылады. Анда айтыл-
гъаннга кёре, ёзен бийледен Таусолтанланы  
Шаухал Бахсанукъгъа къонакъгъа келеди. 
Бызынгы бийи да анга бет жарыкълы тюбей-
ди. Юйде болгъан сыйлы ашарыкъла бла 
сыйлайды.

Юч кюннге дери жумушун сормайды. Тёр-
тюнчю кюн  къонакъбай иш бла бир жанына 
кетгенлей, Таусолтан улу  аны юйдегисин, 
ариу  Сарайны, алып къачады. Бахсанукъ аны 
эшитгенлей, ызларындан болады. Азмы-кёпмю 
къуууп, бир жерде жетеди да, алтынкъулакъ бла 
бир сермеп, Шаулухну, тиширыуну да ёлтюреди.

Жырда былай айтылады:
-Сарыкъулакъ бичагъым да мени къолума 

да жетгенди.       
-Ай, Шаулух бий, аман хомух,  сарыкъулакъ 

бичакъ санга не этгенди?

Алтынкъулакъны хапары аны бла тауусул-
майды. Ахырында ол Айдаболланы Жабо 

бийге тюшеди. Аны Къайсын бла Бекмырза 
деп эки жашы болады. Бир жол, бёлек адам 
болуп, ол санда эки къарындаш да,  Тау Артына 
жесир урларгъа барадыла. Анда эбизеле бла 
уруш этерге тюшеди. Къайсынны жел аурууу 
бар эди. Ол тутады да, санлары ишлемей къа-
ладыла. Бекмырзаны нёгерлери къутуладыла, 
ол а къарындашын къоюп кеталмайды. Он окъ 
тийгинчи уруш этеди. Онбиринчи тийгенде, 
къарындашына: «Сарыкъулакъны эбизелеге 
берме»,-деп къычырып, алайда ёледи.

Была Тау Артына бара туруп, алагъа жол 
кёргюзтген эбизе жаш бар эди. Къылычны 
хапарын  ол уста билгенди, аны кёзю бла 
кёргенди. Бекмырза  ёлгенден сора, бу Къай-
сынны къатына келип: «Энди  сен да ёлесе, 
танымагъанынг алгъандан эсе алтынкъулакъ-
ны манга берсенг эди»,-деп тилейди.

Къайсын анга къарап: «Да, берейим, ма 
ал»,-деп, къылычны узатханды. Ол а: 

«Угъай, мен сени къылыгъынгы  билеме. Са-
бын буруп узат манга»,-дегенди.

-Охо, сора,-дейди да, Къайсын ол айтханлай 
этеди. Эбизе жаш алгъаракъ атлап аны алай-
ым дегенлей, Къайсын терк окъуна къаманы 
сабын кесине буруп, аны белинден сермейди. 

Алай бла осуятха кертичи  болуп, къылычны 
кишиге да бермеди. Аны бла бирге суугъа  
секирип кетди. Ма, алай бошалады Къамгъут 
бийге жилян берген алтынкъулакъ къылычны 
хапары.

ОСМАНЛАНЫ Хыйса.

Ахыры. Аллы 3-чю бетдеди.

САУЛУКЪ 

Республикада жашагъ-
анла 16 ноябрьден башлап 
Кёп жумушланы тамам-
лагъан аралада (МФЦ) ко-
ронавирусдан вакцинаны 
этдиргенлерини юсюнден 
QR-кодлары бла сертифи-
катланы алаллыкъдыла. 
Бу амал бла биринчи кюн-
де окъуна 100-ден аслам 
адам хайырланнгандыла.

Документ прививка сал-

дыргъан, коронавирусдан 
ауругъан эм медотводла-
ры болгъанлагъа бери-
леди. Аны болжалы бир 
жылды, ауругъанлагъа – 
алты ай, саулукълары бла 
байламлы медотводлары 
болгъанлагъа уа федерал 
реестрге кийирилген шарт-
лада айтылгъаныча бир 
заманды. 

Регион МФЦ-да айтхан-

ларыча, сертификатны 
къагъытда смартфонла 
жюрютмеген уллайгъан 
адамла излейдиле. До-
кументни алыр ючюн, па-
спорт, СНИЛС, медицина 
полис керек боллукъдула. 
Тыш къыраллагъа барыр-
гъа эркинлик берген па-
спортну кёргюзтгенлеге уа 
сертификат ингилиз тилде 
да берилликди.


